Mwer dxihtsi nin baca'h San Pehdru

GuelrgahpaDxiohs

Na'h Pehdru, naan tuhbi

pooxtla xteenn Jesucristu;
cagaca'hn dxihtsi rii' loh ra' bwiinn
nin gulii Dxiohs gaca ra' xpwiinn
Ni'h ziga bwiinn ra' nin riidi'chi
ra' nez loh guihdxyi Pontu, nez
Galacia, nez Capadocia, nez
Asia, neezaa loh guihdxyi Bitinia.
2Xtaada Dxiohs nu'h gulii la'htu
galohyi, gulii Ni'h la'htu para
la'h gahca Ni'h tin guunn Spiritu
Saantu xteenn Ni'h xtsi'n Ni'h
la'n lasto' tu tin guzo'badxiahga
tu xchi'dxyi Jesucristu tin gaca
nayaa lasto' tu pur xcweenta
llarihn Ni'h. Rna'ba'hn loh Dxiohs
gacanee cha'yi ru Ni'h la'htu, nee
gusacwachidxyii Ni'h sto' tu.

Tuhbi guelnabahan nin
cabweeza ra' nu'h

8Lasahca duxa naa Dxiohs nin
naa Xtaada Daada Jesucristu laasii
Dxiohs pur xcweenta nin balahsa
sto' Ni'h la'hnu'h bwi'hnn Ni'h
guhpa tu siguhra zica'ha tu tuhbi
guelnabahan nacuubi laasii pur
xcweenta ziga babahn Jesucristu
loh guelguhchi dee runi'hi tuhbi
guelnabahan dzi'tsi la'hnu'h nin

ayi chuu dxyih cha'lohtii'. 4Ni'chin
la'h Ni'h zuhnn Ni'h para guica'ha
tu herensi nin nahpa cha'yi Dxiohs
llaa'ndxibaa', nin ayi fiichilohtii',
nee nin ayi za nuu gacan cohsa
dxiimma; nin ayi za dxiu'yin ziga
zi tuhbi dxia'. >Nee pur nin nahpa
tu guelriachii sto' xteenn xchi'dxyi
Dxiohs sto' tu, la'h Ni'h rahpa
dzi'tsi Ni'h la'hnu'h tin gaaldaa
gachica'ha ra' nu'h guelnaza'ca nin
nahpa cha'yi Ni'h llaa'ndxibaa' nin
guta'h la'h ra' nu'h nin guluu'yiloh
la'n dxyih ra' nin guifiihchiloh
guidxyiyuh.

6Ya pur cweenta ra' rii' ni'chin
nin cadxah guelnasaa sto' tu
nicala guti'dxiloh tu mas paaldaa
guelrza'cazii ra' loh dxyih
gullia'yi'hn ru ra' rii', “laasii
pur guelrza'cazii ra' rii' ruluu'yi
sidela guchii riachii sto' tu
pwihsi guelriachii sto' xteenn
tu lasahca ru que ziga ohro nin
riiihchiloh, per guelriachii sto' tu
ayi riiihchilohon nicala guti'dxiloh
tu loh guelrzahcazii. Ni'chin
chin garia'caa guchii riachii sto'
tu, chi'chi zifii' za'ca Dxiohs pur
xcweenta tu nee guunn lasahca
za Ni'h la'htu loh dxyih nin
guibia'garii Daada Jesucristu.

8La'htu ruca'h sto' tu la'h
Jesucristu nicala nagahdxi gwa'ha
tu loh Ni'h; ya ziga riachii sto' tu
la'h Ni'h nnah nicala ayi rwa'haloh
tu la'h Ni'h, per riahxi duxa tu ya
nin ayi rdxeela tu dxyi'dxyi nin
guifi' tu tantu nin riahxi tu, °laasii
ya naann tu bata'h Ni'h la'htu loh
duhlda pur nin gwachii sto' tu
xchi'dxyi Ni'h, ya zi'chi zica'ha
tu tuhbi guelnabahan nin ayi
fiichilohtii".

10pwihsi la'h ra' guehtu profeta
ra' nin guii' xchi'dxyi Dxiohs
cachieempa roo' basi'dxi ra' ba cun
bacha'gabwa' za ra' ba xcweenta
guelrahcanee xteenn Dxiohs nin
biinloh rii' para la'htu, laasii
guclaa'dzi ra' ba gacabwa' ra' ba
cuuca garia'caa gaca nin caiii' spiritu
xteenn Crixtu nin nuu la'n lasto' ra'
ba chin guiii' Ni'h nahpa guti'dxiloh
Crixtu loh guelrza'cazii ya chi'chi
gaapa Ni'h guelrnabwa'. 12Per
Dxiohs badi'hi Ni'h para gacabwa!' ra'
ba ayi la'n dxyih dxi'h nin nabahan
ra' ba cha'loh dxyi'dxyi ra' chi sino
que guzohban nee para la'h ra' nu'h
nnah. Ni'chin nnah dee ra' naa nin
baluu'yi ra' bwiinn nin ruluu'yi
xchi'dxyi Dxiohs loh tu laasii nez
llaa'ndxibaa'yi baxe'hla Dxiohs
Spiritu Saantu Ni'h tin cweeza Nih
la'n lasto' ra' ba tin basaiii' Ni'h la'h
ra' ba dxyi'dxyi nin guclaa'dzi Ni'h
guifii' ra' ba. Dee ra' naa dxyi'dxyi
ra' nin xclaa'dzi ra' aanjla gahca ra'
gacabwa' ra' ba pur xcweenta iii'h.

Tuhbi xquelnabahan nayaa
nu'h nez loh Dxiohs
13Pwihsi ni'chin gulgui'hnn
lligaaba cun loh nin guunn

tu; gulgui'hnn nadxiipa sto' tu
cun gaduhbi xigaaba tu loh
guelnaza'ca nin guni'hi Dxiohs
nin bia'han dxyi'dxyi gachica'ha
nu'h chin gabia'garii Jesucristu loh
guidxyiyuh stuhbi. Ni'chin nahpa
gaca tu ziga naa ra' bifii'n ra' nin
ruzo'badxiahga xchi'dxyi xtaada ra'
fii'h; ayi ru guibahan tu loh cohsa
dxaaba ra' nin bwi'hnn tu galoh
chin nagahdxi dxiu'nbwa' tu la'h
Dxiohs, °sino que gulguibahan
gaduhbila'ga'htii' ziga nabahan
Dxiohs saantu nin gudihdxyi tu
gaca tu xpwiinn Ni'h, laasii ziga
naa Ni'h saantu loh garaatii' nin
ruhnn Ni'h zi'chi gahca za xclaa'dzi
Ni'h guibahan tu. 6 Pwihsi loh
Xchihtsi Dxiohs riii' squii': “Nahpa
gaca tu ziga Na'h laasii Na'h naan
saantu.”

17Ya ziga la'htu riii' tu “Paah”
loh Dxiohs nin ruhnn tuhbiloh
guelguxchisi loh garaa ra' bwiinn
cun xcweenta dzi'n nin bwi'hnn
ra' ba, pwihsi nahpa guidxyihbi
tu Ni'h loh garaa ra' dxyih ra' nin
guibahan tu loh guidxyiyuh rii.
18Ya naann tu Dxiohs bata'h la'htu
loh ziga lligaaba nin ayi ballu'yi
nin gubahan ra' xtaada guldoo'
ra' tu; pwihsi la'htu naann cha'yi
tu balaaca chi'h guelrza'cazii
roo' nin bati'dxiloh Jesucristu
tin bata'h Ni'h la'htu loh duhlda.
Pwihsi ayi guhllan cun ohro o
cun plahta nin raihchiloh, 19sino
que guhllan cun llarihn Jesucristu
nin lasahca duxa, nin guhca ziga
guhn ziga zi tuhbi lli'hyi nin
naza'catii' nin ayi xi xtuhlda fi'h.
20Crixtu ya bibwi'hi desde chin
nagahdxi cwixchih guidxyiyuh

ziga pur cweenta ra' rii', per loh
dxyih luulchima ra' rii' baluu'yiloh
Ni'h para xquelnaza'ca tu. 21 Pur
xcweenta Jesucristu, riachii sto' tu
xchi'dxyi Dxiohs, nin bacwa'hn la'h
Ni'h loh guelguhchi; badi'hi za Ni'h
guelrnabwa' la'h Jesucristu, ni'chin
nin guya'zi tu xchi'dxyi Dxiohs
nee pur siguhra nin nahpa tu
zica'ha tu guelnabahan nacuubi loh
Dxiohs ni'chin la'h chi'h zi Dxiohs
zeena'hla tu nnah.

22pwihsi nnah la'htu ziga
bazo'badxiahga tu xchi'dxyi guchii
Dxiohs, bwi'hnn nayaa tu sto' tu
tin gaantsii'hi tu la'h ra' lasaa' ra'
nu'h, ni'chin nahpa gaca nadzii'hi
tu ziga tuhbi ziga stuhbi ra' lasaa'
tu cun gaduhbi sto' tu nee cun
gaduhbi xjweersi tu, 2%laasii ya
guca'ha tu guelnabahan nacuubi
xteenn tu pur xcweenta xchi'dxyi
Dxiohs nin banuu nabahan para
tu'pazi; ayi naan xcweenta dxi'h
xchi'dxyi bwiinn guidxyiyuh nin
nahpa rahchi ra'. La'htu naa tu ziga
zi cwa'n nin rtahn pur bifiih nin ze'
nez dxibaa', ayi pur xcweenta dxi'h
bifiih nin riiihchiloh, 24laasii loh
Xchihtsi Dxiohs caa squii'":

Garaa ra' bwiinn guidxyiyuh
naa ra' ziga zi cwa'n ra' ya
xquelnaza'ca ra' ba naa ziga
dxia' ra' xteenn cwa'n ra';

pwihsi chin rbihdzi cwa'n chi
neezaa dxia' chi riaaba ra',

25 per Xchi'dxyi Dxiohs naan para
tu'pazi.
Nee dxyi'dxyi ra' rii' naa
xchi'dxyi Dxiohs nin babihn tu.
Pwihsi ni'chin gulgasaa'n
garaaloh ra' cohsa dxaaba
ra' nin nuu loh guidxyiyuh; ayi

1 Pedro 1, 2

gusagui'hi tu lasaa' tu, ayi guifii'
xihn tu loh lasaa' tu, ayi chuudxih
tu xixteenn lasaa' tu; nee cun
ziahan ru cohsa dxaaba ra' ayi
guunn tu. 2Mahzi cha'yi ziga zi
bifii'n nin gue'du rahlaa, rdxa'gasto’
ra' bi lehchij; zi'chi gahca za
gulgui'hnn pur guidxa'ga sto' tu
xchi'dxyi Dxiohs tin guchioo'hon
la'htu loh guelnabahan nacuubi
nin nahpa tu ya pur la'han ta'h

tu loh duhlda. 3Sidela la'htu
guchii tu guhcabwa' tu bwen

naa xquelrahcanee xteenn Daada
Jesucristu.

Jesucristu naa tuhbi dxiah nabahan

4Gulchebiiga loh Jesucristu, nin
naa ziga zi tuhbi dxiah nin nahpa
guelnabahan nin gule'hecaa ra'
bwiinn ra' ya para la'h Dxiohs naa
dxiah chi tuhbi dxiah nin gulii
Ni'h nee lasahca duxan para la'h
Ni'h. 5Pwihsi neezaa la'htu, ziga zi
dxiah ra' nin nahpa guelnabahan;
gulgasaa'n guunnxtsi'n Dxiohs
la'htu, tin guunn Ni'h la'htu tuhbi
guido' hasta cweeza Spiritu Ni'h,
tin gaca tu xpixohza Dxiohs, nin
nayaa rahpa la'n lasto' ra' fii'h.
Laasii naa tu tuhsi cun Jesucristu
zibwihdxyi-zinaaba tu loh Dxiohs
cun guifi' za'ca za tu pur xcweenta
Ni'h, ya dee ra' naa ziga tuhbi
guhn nin rtahn desde la'n lasto' tu
nee naa ra'n nin xclaa'dzi Dxiohs,
6laasii loh Xchihtsi Dxiohs caa
squii':

Na'h guzuun tuhbi dxiah nin
naa tuhbi dxiah za'ca hasta
guihdxyi Siohn, tuhbi dxiah
nin bibwi'hi suuh mwer
xchihn yuu';

pwihsi bwiinn nin chechii sto'
ra' fii'h xchi'dxyi Ni'h ayi
dxia'han xtuhyi ra' ba.

"Ya para la'htu riachii sto' tu,
lasahca duxa dxiah chi, per para
la'h ra' bwiinn ra' nin ayi riachii sto'
ra' fii'h, nahpa zizohba dxyi'dxyi
ziga riii' loh Xchihtsi Dxiohs squii':

Dxiah nin gule'he sto' ra'
mwehsu albafihyi, dxiah chi
naa dxiah nin bibwi'hi guzuh
mwergaloh xchihn yuu';

8neezaa:

Dxiah nin rrehlda ra' ba cun
dxiahltaa nin ruhnn para
riaaba ra' ba.

La'h ra' ba riaaba ra' ba laasii ayi
ruzo'badxiahga ra' ba xchi'dxyi
Dxiohs, pwihsi ni'chin gufii' Dxiohs
fiichiloh ra' ba.

Bwiinn ra' nin naa ra' xpwiinn Dxiohs
9La'htu naa tu tuhbi cwa'h
bwiinn ra' nin gulii Dxiohs, ya
tuhbigah tu naa tu bixohza nin naa
ziga rrehyi xteenn Dxiohs. La'htu
naa tu tuhbi bwiinn nayaa, tuhbi
bwiinn za'ca, nin naa ra' xpwiinn
Ni'h. Pwihsi gulii Ni'h la'htu tin
guluu'yi tu guelnaza'ca duxa nin
bwi'hnn Dxiohs nin gudihdxyi la'htu
chin guyuu' tu loh neziuh nacahyi
xteenn guidxyiyuh rii' tin biuu' tu
loh xneziuh fia'fiih xteenn Dxiohs.
10La'htu galohyi ayi chyu naa tu nez
loh Dxiohs, per nnah naa tu xpwiinn
guihdxyi Dxiohs. Cadxyih ayi chyu
balahsa sto' fii'h la'htu, per nnah
la'h Dxiohs balahsa sto' Ni'h la'htu.

Gulguibahan loh xneziuh Dxiohs
L1 pwihsi bwiitsi ra'n nin nadzii'hi
ra'n; nabahan tu loh guidxyiyuh

rii' ziga bwiinn ziitu ra', ayi
gusaa'n tu xa chu'tee ziga lligaaba
dxaaba ra' xteenn duhlda nin nuu
loh guidxyiyuh nin rusiahchi sto'
bwiinn nin ruhnn rbwe'he sto' ra'
loh xneziuh Dxiohs. 12Gulguibahan
za'ca nez loh ra' bwiinn ra' nin ayi
naa ra' bwiinn Israel ra'. Nicala
nnah riii' ra' ba dxyi'dxyinah
pur la'htu ziga bwiinn nin ruhnn
cohsa dxaaba, per ya chin gwa'ha
ra' ba xcweenta dzi'n za'ca nin
ruhnn tu, chi'chi zini' za'ca ra'
ba pur la'h Dxiohs chin gadzihn
dxyih guunn Dxiohs guelguxchisi
xcweenta cada tuhbigah ra' bwiinn.
13pwihsi ziga guyuu' tu guya'zi
tu xchi'dxyi Jesucristu, zi'chi za
gulgazo'badxiahga xchi'dxyi garaa
ra' ziga nin rahpa guelrnabwa' loh
guidxyiyuh rii' ziga prizdenta roo'
pur nin nahpa ra' ba guelrnabwa'
nin lasahca ru, 4o ziga gobernador
ra' nin ruxe'hla Dxiohs tin ruhnn
ra' ba guelguxchisi xcweenta ra'
bwiinn duhlda ra'; ya tin guifii'
za'ca za ba pur la'h ra' bwiinn ra'
nin ruhnn ra' cohsa za'ca. 1°Laasii
Dxiohs xclaa'dzi Ni'h guunn tu
cohsa za'ca, tin zi'chi ayi nuu xa
guidxeela ra' nin naa ra' bwiinn
nagu'fii'yah ra' cun nin naa bwiinn
mbah ra' xa pur guifii' ra' ba xilla
dxyi'dxyi dxaaba pur la'htu.
16Gulgahca ziga zi bwiinn nin ayi
ruzo'badxiahga xlehyi Moisehs, per
ayi ziga bwiinn ra' nin zuu baria'h
loh xlehyi Moisehs para guunn ra'
ba tuhbi cohsa dxaaba, sino que
gulgahca ziga zi tuhbi bwiinn nin
chu'tii' nez loh Dxiohs para tu'pazi.
17Gulgahca bwiinn nado'laadzi loh
garaa ra' bwiinn. Gulgahca bwiinn

nin nadzii'hi lasaa' fii'h la'h nin
riachii sto' fii'h xchi'dxyi Dxiohs,
gulguidxyihbi la'h Dxiohs, nee
gulgahpa respehtu la'h prizdenta
roo'.

Bati'dxiloh Jesucristu guelrza'cazii

tin baluu'yi Ni'h xa guidi'hnn nu'h

18La'htu bwiinn ra' nin naa mooza,
cun gaduhbi xquelnado'laadzi
tu gulgazo'badxiahga garaa ra'
xchi'dxyi xballwaa'n tu, nee ayi
ballwaa'n si dxi'h nin naa bwiinn
za'ca sino que neezaa la'h ballwaa'n
nin nadxaaba naa ra', 1°laasii bwen
naa guunn bwiinn guti'dxiloh ba
guelrza'cazii laasii pur xcweenta
nin zeezahnee ba xchi'dxyi Dxiohs.
20pwihsi sidela la'htu ruhnn tu
xilla cohsa dxaaba ni'chin nin
rusa'cazii xballwaa'n tu la'htu, ayi
xi guunn tu gahn dela ruhnn tu
waanta ruti'dxiloh tu guelrza'cazii
chi cun paseensi. Per sidela la'htu
rza'cazii tu laasii bwi'hnn tu tuhbi
cohsa za'ca nee ruhnn tu waanta
cun paseensi xcweenta guelrza'cazii
chi, pwihsi dee naa bwen nez loh
Dxiohs. 21Pwihsi pur cweenta
ra' rii' ni'chin gudihdxyi Dxiohs
la'htu, laasii bati'dxiloh Jesucristu
guelrza'cazii duxa pur la'htu, tin
baluu'yi Ni'h la'htu ziga cheezah
tu loh xneziuh Ni'h. 22La'h Ni'h ayi
xi xtuhlda Ni'h guyuu', nee nin ayi
za chyu basagui'hi Ni'h nin tuhbi.
23Chin guii'yah ra' ba la'h Ni'h, ayi
za gufii'yah Ni'h la'h ra' ba; chin
basa'cazii ra' ba la'h Ni'h ayi guiii'
nadxyi'chi Ni'h sino que mahzi
bati'dxi cweenta Ni'h loh Dxiohs
Xtaada Ni'h nin ruhnn guelguxchisi
za'ca. 24Bati'dxiloh Jesucristu

guelrza'cazii guhchi Ni'h loh
cruhzi tin gudxihlli Ni'h xcweenta
xtuhlda ra' nu'h, tin guibahan
za'ca ra' nu'h loh xneziuh Dxiohs.
La'h Ni'h bidxeeldxyihdxyi tihxi
Ni'h tin biaaca tu la'htu, 25laasii
la'htu desde galohyi guhca tu ziga
zi lli'hyi nin biza'bi ra', per nnah
la'htu biuu'nehza loh Jesucristu, tin
naa Ni'h xbaxtohr loh tu, nee la'h
Ni'h naa Ni'h rahpa xaalma tu.

Forma ziga nahpa
guibahannee tu che'hla tu

Zi'chi gahca za la'htu, gunna'h

nin nuu za che'hla ra' ii'h;
gulgazo'badxiahga xchi'dxyi
xpwiinn ndxi'hw tu, tin zi'chi
sidela chyulla tuhbi ra' ba nin ayi
riachii sto' fii'h xchi'dxyi Dxiohs,
ziachii sto' ra' ba xchi'dxyi Dxiohs
laasii gwa'haloh ra' ba xa ba
ruhnn tu xa naa xmohda tu cun
xa nado'laadzi tu. 2Ya loh gwa'ha
ra' ba xa nabahan xnehza tu cun
guelnado'laadzi nin nahpa tu sto'
tu 2ayi gwa'ha ra' ban xcweenta
ziga nabahan tu ziga tuhbi cohsa
nin rzuhcha'yi nez dihtsi jwehra
tihxi bwiinn ziga gaca cha'yi za'ca
dxichihca tu o ziga zuucha'yi tihxi
tu cun xica dxi'ba za'ca ra' ziga
ohro ra', 4sino que mahzi bwen
gwa'ha ra' ba gulgazuhcha'yi
lasto' tu cun guelnado'laadzi
tu nee cun guelrbwihdxyii sto'
xteenn tu, neezaa cun guelnasaa
duxa xteenn sto' tu. Laasii ayi
naa ra'n nin fiihchiloh ra'; dee ra’
nin lasahca duxa nez delanta loh
Dxiohs. °Pwihsi chiempa roo ra'
nin gudii'dxi ra' zi'ca za bwi'hnn
ra' gunna'h ra' nin guhca ra'

xpwiinn Dxiohs nin guyuu'-guya'zi
xchi'dxyi Dxiohs sto' ra' fii'h;
bazo'badxiahga ra' ba xchi'dxyi
che'hla ra' ba. 8Zi'chi guhca guehtu
Sara; bazo'badxiahga ba xchi'dxyi
guehtu Abrahn nee guiii' za ba loh
guehtu Abrahn “Daada.” La'htu
nahpa zadzihn gaca tu ziga guhca
ba, sidela la'htu guunn tu ganaalla
dzi'n za'ca nee ayi guidxyihbi tu
loh xcweenta xi chi'h zi.

"Neezaa la'htu ndxi'hw ra';
gulguibahannee za'ca la'h gunna'h
nin naa che'hla tu, ayi sola pur nin
nadaa ru dxi'h gunna'h loh ndxi'hw
sino que neezaa la'h ra' ba nahpa
ra' ba tuhsi gahca guelnabahan nin
bani'hi Dxiohs la'htu. Gulgui'hnn
squii' tin guunn cweenta Dxiohs
xchi'dxyi tu loh nin cwiidxyi-
guinaaba tu loh Ni'h.

Bwiinn ra' nin ruti'dxiloh
guelrza'cazii pur nin ruhnn
ra' ba dzi'n za'ca ra'

8Dee naa nin cafii'n loh garaa
tu; nasaa gulguibahannee
lasaa' tu, gulgalahsa sto' lasaa'
tu, nee gulgantsii'hi lasaa' ziga
nadzii'hi lasaa' bwiinn ra' nin naa
bwihtsi lasaa', gulgahca bwiinn
za'ca nee gulgahca za bwiinn
nado'laadzi. °Ayi gusia'garii tu
dxyi'dxyinah chin guifii' chyulla
bwiinn dxyi'dxyinah loh tu, ayi
za gusia'garii tu dxyi'dxyinah loh
bwiinn nin guiguii loh tu; sola
gulguinaaba loh Dxiohs guunntaa'yi
Ni'h yihca bwiinn chi laasii Dxiohs
gudihdxyi Ni'h la'htu tin guica'ha
tu guelnaza'ca nin guni'hi Nith
la'htu ziga herensi, 1°laasii squii'
caa loh Xchihtsi Dxiohs:

Bwiinn nin xclaa'dzi guca'h
sto' fii'h guelnabahan si nee
guibahan nasaa ba garaa
dxyih,

nahpa gucwe'za ba rwaa' ba tin
ayi guifii' ba dxyi'dxyinah ra',

nee tin ayi za guifi' ba
dxyi'dxyi dxixi'hw ra'.

11 Nahpa guiria'caa ba loh cohsa
dxaaba, ya guunn ba ganaalla
dzi'n za'ca;

nee chi'hyi ba loh hasta
naa guelrriidxyii sto' nee
chena'hla dzi'tsi ban,

12 ]aasii Dxiohs rahpa Ni'h
la'h bwiinn za'ca ra', nee
ruca'hdxiahga za Ni'h
xchi'dxyi ra' ba nin rnaaba ra'
ba loh Ni'h

ya rdxyi'chinee Ni'h la'h ra'
bwiinn ra' nin ruhnn ra'
garaaloh ra' dzi'n dxaaba ra'.

13¢Chyu nahpa guunn mahla
la'htu sidela zeezah cayuhnn tu
ganaalla dzi'n za'ca ra'? 14Per
nicala sacazii tu pur xcweenta
nin nabahan nayaa tu loh xneziuh
Dxiohs, per zibahan tu loh tuhbi
guelnabahan nasaa; ayi guidxyihbi
tu chyu chi'h zi, ayi dxia' zi gueeta
tu, %sino que gulgaca'h sto' tu
Jesucristu cun gaduhbi sto' tu
ziga naa Ni'h Daada, gulgahca
nasiin tin guifii' tu loh ra' garaa ra'
bwiinn ra' nin guinaabadxyi'dxyi
loh tu xa naa xcweenta hereensi
nin naannloh tu zica'ha nu'h loh
Jesucristu. Pwihsi chin guifii'
tu loh ba, gulgui'hnnan cun
gaduhbi sto' tu nee cun gaduhbi
xquelnado'laadzi tu. ¥ Gulguibahan
za'ca tin cwiidxyii xquelrihn tu, tin
chin guifii'yah ra' ba la'hnu'h laasii

nabahan za'ca nu'h loh xneziuh
Jesucristu zia'han xtuhyi ra' ba
pur nin guifii'yah ra' ba la'hnu'h.
17Mahzi cha'yi sacazii nu'h sidela
zi'chi naa xigaaba Dxiohs xlawaa'ha
guidi'hnn nu'h dzi'n dxaaba ra'.
18Laasii Jesucristu bati'dxiloh
Ni'h guelrza'cazii, guhchi Ni'h pur
xcweenta xtuhlda ra' nu'h tuhsi
bweelta para tu'pazi, ayi xi xtuhlda
Ni'h guyuu' nez loh Dxiohs; per
bati'dxiloh Ni'h guelrza'cazii pur
bwiinn duhlda; ya pur guelrza'cazii
nin bati'dxiloh Ni'h chi gwanee
Ni'h la'hnu'h nez loh Dxiohs laasii
guhchi tihxi Jesucristu per pur nin
babia'garii spiritu Ni'h tihxi Ni'h
gubia'garii babahn Ni'h. 1°Per chin
nagahdxi guibia'garii spiritu Ni'h
tihxi Ni'h, gwah spiritu Ni'h chi
tin baluu'yi spiritu Ni'h xchi'dxyi
Dxiohs loh ra' spiritu nin guyuu'
la'n lahtsi dxi'ba (o sea hasta nuu
gabihldxyi). 2°Dee!' ra' nin ayi
bazo'badxiahga xchi'dxyi guehtu
Noeh loh ra' dxyih nin gubahan
ba, guleeza Dxiohs la'h ra' bwiinn
ra' chi loh garaa ra' dxyih nin
bwi'hnn cha'yi guehtu Noeh barcu
roo' nin ya baguhca chieempa roo';
ya la'n barcu chi guyuu' xuhnna
bwiinn nin gula'h ra' loh fiihsa
nin bafiihchiloh la'h ra' bwiinn
loh guidxyiyuh chieempa roo'
chi. 21Ya chin rrobaifiihsa nu'h
nnah, zahca gahbi nu'h fiihsa nin
rrobafiihsa nu'h chi naa ziga zi
hasta rla'h nu'h loh duhlda, laasii
ziga gula'h galluhnna ra' ba
bia'han hasta nnah ziga rla'h nu'h
loh duhlda. Guelrrohbaifiihsa ayi
naan para gusiaan tihxi bwiinn
sino que para guinaaban loh

1 Pedro 3, 4

Dxiohs tuhbi lligaaba nayaa para
la'hnu'h, nee ruta'han la'hnu'h pur
xcweenta nin babahn Jesucristu
loh guelguhchi. ?2Jesucristu bacah
Ni'h llaa'ndxibaa' yannah zohba
Ni'h xlahdu derehchu Xtaada
Dxiohs Ni'h, tin ri'chi rnabwa' Ni'h
loh ra' xaanjla Dxiohs neezaa loh
ra' garaa ra' spiritu ra' nin nahpa
guelrnabwa' loh guidxyiyuh cun
llaa'ndxibaa'.

Gulgui'hnn xtsi'n Dxiohs

Pwihsi ni'chin bati'dxiloh

Jesucristu guelrza'cazii
xcweenta ra' xtuhlda ra' nu'h,
guhchi Ni'h loh cruhzi; neezaa
la'htu rga'ha guunn tu lligaaba
zuti'dxiloh za tu guelrza'cazii,
laasii nin guzahcazii tihxi fii'h ya
bazia'tii ii'h xneziuh duhlda, 2tin
loh guelnabahan nin guibahan ru
tu loh guidxyiyuh rii', guibahan
tu ziga xclaa'dzi Dxiohs ayi ziga
dxi'h guelrusagui'hi xteenn dzi'n
duhlda ra'. 3Laasii galoh bwi'hnn
tu ziga chi'h zi nin guclaa'dzi tu,
bwi'hnn tu ziga ruhnn ra' bwiinn
ra' nin ayi naa ra' bwiinn Israel,
bwi'hnn tu ziga guclaa'dzi tihxi tu
cun garaaloh ra' nin guyuu'dxih
tu; guyuu' tu loh guelree' cun loh
rca'hnzaa za'bi, bwi'hnn tu laiiih
tin para rdxeela zi xa nehza riuu'tii
lasaa' tu tin suhdzi tu, nee guunn
za tu la'h ra' dxaan ra' ziga moda
xtuhyi duxa. Pwihsi rdxyi'chi
ra' bwiinn ra' nin zeezahnee dzi'n
ra' chi nnah cun la'htu laasii ayi
ru ruhnn xcweenta tu dzi'n nin
zeezahnee ra' ba, pwihsi ni'chin
riii'yah ra' ba pur xcweenta tu. >Per
la'h ra' ba nahpa zuti'dxi cweenta

ra' ba loh Jesucristu nin ba guca'ha
para guunn guelguxchisi loh ra'
bwiinn ra' nin nabahan cun loh ra'
bwiinn ra' nin baguhchi, 6laasii
pur dee' ni'chin bihn ra' bwiinn
ra' nin guhchi xchi'dxyi Jesucristu
para gaca ra' ba guelguxchisi
cun tihxi ra' ba ziga rahca ra'
bwiinn guidxyiyuh guelguxchisi,
ya guibahan spiritu ra' ba ziga
xclaa'dzi Dxiohs.

7Ya la'h dxyih nin fichiloh
garaatii' ra' cohsa loh guidxyiyuh
rii' ze'gadzihn gahxu; ni'chin
gulgahca bwiinn nasiin, nee
gulewihdxyi-gulguinaaba loh
Dxiohs cun gaduhbi sto' tu, énee
nin mahzi lasahca naa gaantsii'hi
lasaa' tu laasii guelnadzii'hi chi
rusie'wun yihca ziahan duhlda
ra'. Gulguifii' za'ca loh ra' bwiinn
nin gadzihn rwaa' yihdzi tu, nee
ayi xi guelchiah cwachi tu loh ba.
10pwihsi ziga bani'hi Dxiohs dzi'n
nin guunn tuhbigah tu, cun dzi'n
chi gulgahcanee la'h ra' lasaa' tu,
tin zi'chi guluu'yi tu loh ra' lasaa'
tu cayuhnn za'ca tu garaatii' ra'
nin bani'hi Dxiohs la'htu. 1*Sidela
chyulla tuhbi tu naa xtsi'n fii'h nin
guluu'yi xchi'dxyi Dxiohs, nahpa
guluu'yi ba ziga naa xchi'dxyi
Dxiohs; sidela tuhbi tu naa para
gacanee tu lasaa' tu, zuu guunn ban
cun gaduhbi sto' ba, cun gaduhbi
guelnadxiipa xteenn ba nin rudi'hi
Dxiohs la'h ba. Pwihsi garaa nin
guunn tu, gacan tin zi'chi chuu
xa guifii' za'ca ra' bwiinn pur
lah Jesucristu, pwihsi para la'hsi
Ni'h sa'bi dxyi'dxyi nahpa Ni'h
guelrnabwa' para tu'pazi. Zi'chi
gaca pwihsi.

Gachidi'hnn nu'h waanta,
tiidxi nu'h guelrza'cazii ziga
nahpa gati'dxiloh nu'h
12pwihsi bwiitsi ra'n, ayi
gadxyigaa'loh tu laasii cagati'dxiloh
tu guelrza'cazii nin naa ziga zi
bwehla, nin ze' tin guidu'hun gu
riachii sto' tu. Ayi guunn tu lligaaba
cazahca tu xilla guelrza'cazii
nin ayi gaanntii' tu, 13sino que
mahzi cha'yi guldxiahxi pur nin
cagati'dxiloh tu guelrza'cazii nin
bati'dxiloh Jesucristu, tin zi'chi
za dxiahxi tu chin gwa'ha tu
dxi' Jesucristu loh guidxyiyuh
rii' stuhbi. Sidela guini'yah
ra' ba la'h tu laasii riachii sto' tu
xchi'dxyi Jesucristu; dichohsa
tu, laasii rbweeza Spiritu Saantu
Dxiohs cun gaduhbi xquelfia'iih
Ni'h la'n lasto' tu ni'chin riii'yah
ra' ba la'htu. Sidela chyulla tuhbi
tu cagati'dxiloh guelrza'cazii, per
ayi pur naa dxi'h tu bwiinn dii nin
rdxiin bwiinn o laasii gulaa'n tu o
laasii bwiinn ya'dxi tu, nin ayi za
pur guyuu'tii' dxi'h tu loh xasuntu
stuhbi bwiinn. 6Per sidela la'htu
rza'cazii tu pur nin zeezahnee
tu xcweenta lah Jesucristu, ayi
gatuhyi loh tu sino que gulgadi'hi
guelzuxchiilli la'h Dxiohs xcweenta
ra' ba, 17laasii la'h dxyih ra'
badzihn gaca guelguxchisi loh
ra' xpwiinn Dxiohs; ya sidela
mwergaloh la'h ra' nu'h sobalohon,
¢llalla chith la'h ra' nin ayi
bazo'badxiahga xchi'dxyi Dxiohs
xalla gaca chi'h xcweenta ra' ba?
18Loh Xchi'dxyi Dxiohs caa squii":
Ya sidela la'h ra' nin naa
ra' bwiinn za'ca ra' cun

guelrza'cazii ta'h ra' ba loh
duhlda,
¢éxi lathxchi'h bwiinn ya'dxi ra'
xa garia'caa ra' ba nee cun
bwiinn duhlda ra'?
19pwihsi la'h ra' bwiinn ra'
nin ruti'dxiloh guelrza'cazii pur
xigaaba Dxiohs, nahpa cheezah
guunn ra' ba ganaalla dzi'n za'ca ra'
nee guti'dxi ra' ba xaalma ra' ba loh
naa Dxiohs nin gulachixchih la'h ra'
ba, laasii la'h Ni'h naa Ni'h Dxiohs.

Rca'pwehn Pehdru la'h
ra' xpwiinn Jesucristu

Pwihsi na'h ziga naan tuhbi
bwiinn guuhla cafii'neen
la'htu nin naa ra' bwiinn guuhla loh
ra' xpwiinn guido' Jesucristu, laasii

na'h naan tuhbi nin bwa'haloh
cuun guelrza'cazii nin bati'dxiloh
Jesucristu, nee bwa'hazahn
guelbacha'h nin guni'hi Ni'h
la'hnu'h chin guibia'garii Ni'h
stuhbi; 2gulgahpa la'h ra' bwiinn
ra' nin naa ra' ziga xi'yi'hn Dxiohs,
la'htu nin naa ra' ziga baxtohra;
gulgui'hnnan tal ziga xclaa'dzi
Dxiohs gaca, per ayi pur nin nahpa
guunn dxi'h tun sino que pur
xcuuxta tu; nin ayi pur sa'bi dxi'h
sto' tu xcweenta mweeyi sino que
gulgui'hnn xtsi'n tu cun gaduhbi
sto' tu. 3Ayi guinabwa' tu loh ra' ba
ziga rnabwa' tuhbi ballwaa'n loh
ra' bwiinn ra' nin ruhnn ra' xtsi'n
ba; gulgaluu'yi xa guunn ra' ba
ziga naa xquelnabahan za'ca tu,
4laasii chin dxi' Jesucristu nin naa
Baxtohr loh ra' bwiinn ra' nin naa
ra' ziga Ili'hyi nez loh Ni'h, la'htu
zica'ha tu tuhbi guelnaza'ca duxa
nin guni'hi Ni'h la'htu, nin ayi naa

ziga batahga nin naa ra' curohn ra'
nin rbihdzi.
5Zi'chi gahca za la'h nin naa
ra' bii'hin, gulgazo'badxiahga
xchi'dxyi ra' bwiinn ra' nin naa
ra' bwiinn guuhla loh tu. Garaa
tu gulcha'zi xchi'dxyi lasaa' tu,
gulgaluu'yi lasaa' tu cun gaduhbi
guelnado'laadzi xteenn tu, laasii:
Dxiohs riuu' llahn sto' Ni'h
xcweenta ra' bwiinn nayachi
ra',
per ralahsa sto' Nih la'h ra'
bwiinn nado'laadzi ra'.
6Ni'chin cun gaduhbi
guelnado'laadzi xteenn tu gulchuu
loh xneziuh Dxiohs, laasii la'h Nih
nahpa Ni'h guelrnabwa' roo' tin
zi'chi gaca lasahca tu chin guunn
Ni'h lligaaba guza'loh Ni'h guunn
Ni'hn. 7Gulgati'dxi garaa guelrzaa'
nin riuu' tu loh naa Dxiohs, tin
gusacwachidxyii Ni'h sto' tu, laasii
la'h Ni'h ruca'h sto' Ni'h la'htu.
8Gulgahca nasiin, laasii la'h
bwiinndxaaba nin rdxyi'chinee
la'htu ca'nzaa ziga zi tuhbi bwe'dzi
nin rchahbwih duxa yahnn fi'h
tin ca'ndxi'hyi ba chyu guxi'n ba.
9Gulsuh chihpa nezloh ba, nee
gulchezah dzi'tsi loh guelriachii sto'
xteenn Dxiohs, laasii ayi la'hdxi'h
tu cagati'dxiloh tu guelrza'cazii,
sino que babihn tu xcweenta
snuhn ra' bwihtsi ra' nu'h nin rii
ziahan lahta caza'cazii za ra' ba
pur nin zeezah ra' ba loh xneziuh
Jesucristu. 1°Pwihsi yaque la'htu
bati'dxiloh tu guelrza'cazii loh
paaldaa ra' dxyih, Dxiohs zuhnn
nayaa Ni'h la'htu, zuhnn nanchii
Ni'h la'htu, zuhnn nadxiipa Ni'h
la'htu, laasii la'h Ni'h naa Dxiohs

nin gudihdxyi la'hnu'h tin guidxuu
nu'h loh lla'fiihroo' xteenn Ni'h
cun la'h Jesucristu. 1 Para la'h Ni'h
banaa xteenn Ni'h guelrnabwa'
para tu'pazi. Pwihsi zi'chi gaca.

Luulchima guelrgahpaDxiohs

12ya zie'nee Silvanu dxihtsi rii'
loh tu, nee ru'nnahnn lligaaba
naa ba tuhbi lasaa' nu'h nin ba
bati'dxi xquelnabahan fii'h loh naa
Jesucristu. La'h ba guhcanee ba
na'h baca'hn paaldaasi dxyi'dxyi
ra' rii' loh tu, tin cafii'neen la'htu
nee cun cafii'zahn loh tu guchii naa
ra' dxyi'dxyi ra' rii', nee naa ra'n
tuhbi guelrahcanee pa'hca xteenn

Dxiohs; ni'chin igulchezah dzi'tsi
loh cweenta rii!

1I3Bwiinn ra' nin naa ra' xpwiinn
Dxiohs nin rii ra' loh guihdxyi
Babilonia, nin gulii za Dxiohs
ziga za gulii Ni'h la'htu, ruxe'hla
ra' ba tuhbi guelrgahpaDxiohs
para la'htu; cun neezaa Marcu nin
naa ziga zi llii'mahn loh xchi'dxyi
Jesucristu, ruxe'hla za bi tuhbi
guelrgahpaDxiohs para la'htu.

14GulgahpaDxiohs la'h cada
tuhbigah lasaa' tu, pwihsi rna'ba'hn
loh Dxiohs gusacwachidxyii Ni'h
sto' tu nin gwachii sto' ra' fii'h
xchi'dxyi Jesucristu. Zi'chi gaca
pwihsi.

